
საქართველოს ფასიანი ქაღალდების ეროვნული კომისიის 

დადგენილება №6

2000 წლის 7 აგვისტო 
ქ. თბილისი
„თვითრეგულირებადი ორგანიზაციების წესის დადასტურების და გაუქმების შესახებ“ წესის დამტკიცების თაობაზე
1. დამტკიცდეს „ფასიანი ქაღალდების ბაზრის შესახებ“ საქართველოს კანონის 42-ე მუხლის მოთხოვნათა შესაბამისად, საქართველოს ფასიანი ქაღალდების ეროვნული კომისიის მიერ შემუშავებული თანდართული „თვითრეგულირებადი ორგანიზაციების წესების დადასტურების და გაუქმების შესახებ“ წესი.

2. თანდართული წესი ამოქმედდეს გამოქვეყნებისთანავე.
კომისიის თავმჯდომარე 
რობერტ ჰ. სინგლეტერი
თვითრეგულირებადი ორგანიზაციების წესების დადასტურების და გაუქმების შესახებ წესი

მუხლი 1. ზოგადი დებულება

ეს წესი შემუშავებულია „ფასიანი ქაღალდების ბაზრის შესახებ“ საქართველოს კანონის (შემდგომში – „კანონი“) 42-ე მუხლის მოთხოვნათა შესაბამისად და განსაზღვრავს თვითრეგულირებადი ორგანიზაციის (თრო) წესების დადასტურებისა, მათში ცვლილებების შეტანის, შეჩერებისა და გაუქმების პროცედურებს.

მუხლი 2. ტერმინთა განმარტება

ამ წესში გამოყენებულ ტერმინებს გააჩნიათ კანონის მე-2 მუხლით განსაზღვრული მნიშვნელობანი. მათ დამატებით, ამ წესის მიზნებისათვის აქ გამოყენებულ ტერმინებს გააჩნიათ შემდეგი მნიშვნელობანი:


ა) დადასტურებული წესი – თრო-ს ნებისმიერი წესი, რომელიც მის მიერ არის დამტკიცებული და კომისიის მიერ- დადასტურებული;


ბ) დასადასტურებელი წესი – თრო-ს ნებისმიერი აქტი, რომელიც მის მიერ არის დამტკიცებული და ამ წესის მე-3 მუხლის შესაბამისად წარდგენილია კომისიაში დასადასტურებლად, მაგრამ არ არის დადასტურებული ან ძალაში შესული ამ წესის მე-6 მუხლის „ბ“ ქვეპუნქტის მიხედვით, და რომელიც ეხება ამ ორგანიზაციის საქმიანობას, ადგენს უფლებებს ან ვალდებულებებს, მაგრამ არ გულისხმობს ამ თრო-ს ხელმძღვანელის იმ ადმინისტრაციული ხასიათის აქტს, რომელიც ერთჯერადი დანიშნულებისაა და გამოცემულია რომელიმე დადასტურებული წესის შესაბამისად და აღსრულების მიზნით;


დასადასტურებელ წესად ჩაითვლება შემდეგი დოკუმენტები და მათში ცვლილებები: წესდება, შინაგანაწესი, წევრობის წესი, სავაჭრო სისტემაში დაშვების წესი, ვაჭრობის წესი, ეთიკის წესები და სხვა, რომელსაც ზოგადი ხასიათი აქვს და ეხება თრო-ს მესაკუთრეებს, ხელმძღვანელებს, თანამშრომლებს, წევრებს, მონაწილეებს, კლიენტებს, ანგარიშის მფლობელებს თუ სხვა მომხმარებელს ან მათ ჯგუფს. ამ წესის მიზნებისთვის, დასადასტურებელ წესად ჩაითვლება დადასტურებული წესის განმარტებაც, თუ კომისია მიიჩნევს, რომ ის არსებითად განსხვავდება დადასტურებული წესის მოთხოვნებისაგან;


გ) წესის მოდიფიცირება – ნებისმიერი ცვლილება ან დამატება დადასტურებულ წესში, აგრეთვე ამგვარი წესის ან მისი ნაწილის მოქმედების შეჩერება ან გაუქმება.

მუხლი 3. შეტყობინება დადასტურებული წესის ან წესის ოდიფიცირების შესახებ

1. თრო-ს ნებისმიერი დასადასტურებელი წესის ან/და წესის მოდიფიცირების შესახებ წერილობითი შეტყობინება წარდგენილ უნდა იქნეს კომისიის სათაო ოფისში.


2. შეტყობინებაში შემდეგი ინფორმაცია უნდა შევიდეს:


ა) წესის მოდიფიცირების შემთხვევაში – მითითება დადასტურებული წესის თავზე, მუხლზე, პუნქტისა და, თუ საჭიროა, წინადადებაზე, რომელსაც ეხება მოდიფიცირება;


ბ) სამეთვალყურეო საბჭოს არსებობის შემთხვევაში – მისი თავმჯდომარის, ხოლო თუ არ არსებობს – თრო-ს მთავარი აღმასრულებელი პირის მიერ ხელმოწერილი და ორგანიზაციის ბეჭდით დამოწმებული დასადასტურებელი წესის ან/და წესის მოდიფიცირების ასლი;


გ) თრო-ს მმართველი ორგანოს წევრების მიერ შემუშავებული ახსნა-განმარტებითი ბარათი, რომელშიც ჩამოყალიბებული უნდა იყოს დასადასტრებელი წესის ან/და წესის მოდიფიცირების შემუშავების მიზეზები, მიზნები ან შედეგები, რაც შეიძლება მათ გამოიწვიონ, და არგუმენტები, თუ რატომ არის საჭირო მათი დადასტურება;


დ) დასადასტურებელი წესის ან/და წესის მოდიფიცირების თაობაზე თრო-ს წევრების, მონაწილეების, კლიენტების ან ანგარიშთა მფლობელების მიერ გაკეთებული კომენტარების მოკლე შინაარსი, თუ ამგვარი კომენტარები არსებობს.


3. თრო-ს წერილობითი მოთხოვნის თანახმად, რაც თან უნდა ახლდეს ამ მუხლის მე-2 პუნქტით გათვალისწინებულ შეტყობინებას, კომისია უფლებამოსილია წერილობით ნება დართოს თრო-ს, რომ დაუყოვნებლივ შევიდეს ძალაში მის მიერ წარდგენილი დასადასტურებელი წესი ან წესის მოდიფიცირება იმის გათვალისწინებით, რომ შეტყობინების განხილვისათვის ამ წესის მე-5 მუხლის პირველი პუნქტით დაწესებულ 30-დღიან ვადაში კომისიამ შეიძლება უარყოს მისი დადასტურება და ის შეაჩეროს ან გააუქმოს.


4. ამ მუხლის მე-2 პუნქტით გათვალისწინებული დოკუმენტები წარდგენილ უნდა იქნეს ნაბეჭდი სახით და, აგრეთვე, პერსონალური კომპიუტერის მეშვეობით წაკითხვადი და რედაქტირებადი ელექტრონული ფორმით.

მუხლი 4. საჯარო შეტყობინება და შენიშვნები

ამ წესის მე-3 მუხლის შესაბამისად თრო-საგან შეტყობინების მიღებიდან 3 დღის ვადაში კომისია გამოაქვეყნებს შეტყობინებაში მოცემულ მასალებს და აღნიშნავს იმ ვადას, რომლის განმავლობაშიც ნებისმიერ დაინტერესებულ პირს შეუძლია კომისიას წერილობით მიაწოდოს საკუთარი შენიშვნები და კომენტარები.

მუხლი 5. კომისიის გადაწყვეტილება დასადასტურებელ წესსა და მოდიფიცირებაზე

1. დასადასტურებელი წესისა ან/და წესის მოდიფიცირების კომისიის მიერ განხილვის ვადა არის მისი მიღებიდან, არა უმეტესი, 30 დღე. ამ ვადაში, კომისიამ უნდა მიიღოს შემდეგიდან ერთ-ერთი გადაწყვეტილება:


ა) წარდგენილი დასადასტურებელი წესის თუ წესის მოდიფიცირების დადასტურების შესახებ;


ბ) წარდგენილი დასადასტურებელი წესის თუ წესის მოდიფიცირების დადასტურების უარყოფის შესახებ, რასაც თან უნდა ახლდეს უარყოფის დასაბუთებული მიზეზები.


2. დასადასტურებელი წესისა ან/და წესის მოდიფიცირების განხილვისა და მასზე გადაწყვეტილების მიღებისას კომისიამ მხედველობაში უნდა მიიღოს შემდეგი მიზნების მიღწევა თუ შენარჩუნება;


ა) ფასიანი ქაღალდების სამართლიანი, ლიკვიდური და გამჭვირვალე ბაზრის ჩამოყალიბება;


ბ) სწრაფი, ზუსტი და უსაფრთხო კლირინგი და ანგარიშსწორება;


გ) ფასიანი ქაღალდების ერთიანი და უსაფრთხო აღრიცხვა;


დ) სამართლიანი და არადისკრიმინაციული მოპყრობა თრო-ს მონაწილეებისა და მონაწილის კანდიდატებისადმი;


ე) ფასიანი ქაღალდების ბაზარზე კონკურენციისათვის ხელის შეწყობა;


ვ) ინვესტორთა ინტერესების დაცვა; და

ზ) საჯარო ინტერესების დაცვა.

მუხლი 6. ძალაში შესვლა

დასადასტურებელი წესი ან/და წესის მოდიფიცირება ჩაითვლება დადასტურებულად და ნებადართულია მისი ძალაში შესვლა:


ა) იმ დღიდან ან შემდეგ, როდესაც თრო კომისიისაგან მიიღებს წერილობით შეტყობინებას კომისიის მიერ მისი დადასტურების შესახებ გადაწყვეტილების მიღების თაობაზე, თუ ამ შეტყობინებით განსაზღვრული არ არის ძალაში შესვლის თარიღის გადაწევა;


ბ) იმ დღიდან ან შემდეგ, როდესაც გავა ამ წესის მე-5 მუხლის პირველი პუნქტით გათვალისწინებული 30-დღიანი ვადა, მაგრამ კომისიისაგან ის დადასტურებასა ან უარყოფაზე შეტყობინება არ იქნება მიღებული.

მუხლი 7. წესის მოდიფიცირება კომისიის მიერ

1. კანონის 49-ე მუხლის პირველი პუნქტის „ა“ და „ი“ ქვეპუნქტების თანახმად, კომისიას შეუძლია შეცვალოს, შეაჩეროს ან გააუქმოს დადასტურებული წესი. ამგვარი გადაწყვეტილების მიღებისას კომისია გაითვალისწინებს:


ა) ამ წესის მე-5 მუხლის მე-2 პუნქტით განსაზღვრულ მიზნებს;


ბ) იმ მხარის კომენტარებს, რომელსაც ეხება დადასტურებული წესი ან რომელსაც შეეხება დადასტურებულ წესში ცვლილების შეტანა, მისი შეჩერება ან გაუქმება.


2. კომისიის გადაწყვეტილება დადასტურებული წესის შეცვლის, შეჩერების ან გაუქმების შესახებ ძალაში შევა 30 დღის შემდეგ იმ დღიდან, როდესაც კომისია შესაბამის თრო-ს გაუგზავნის წერილობით შეტყობინებას. შეტყობინებაში განმარტებული იქნება ამგვარი გადაწყვეტილების მიღების მიზეზები და თროსათვის შეთავაზებული იქნება კომენტარების წარდგენა. თუ თრო კომენტარებს წარადგენს, მაშინ კომისია მათ განიხილავს და, მათში აღნიშნული ან სხვა მიზეზების გამო, 30-დღიან ვადაში შეიძლება გააუქმოს გადაწყვეტილება.

მუხლი 8. კომისიის სხვა მოქმედებანი

1. კანონის 43-ე მუხლის თანახმად, კრიტიკულ სიტუაციაში კომისია უფლებამოსილია, არაუმეტეს, 30 დღის ვადით ცვლილება შეიტანოს ან შეაჩეროს დადასტურებული წესი, რაც დაუყოვნებლივ შევა ძალაში.


2. კანონის 41-ე მუხლის მე-11 პუნქტის თანახმად, კომისიამ შეიძლება შეაჩეროს ან გააუქმოს გადაწყვეტილება ორგანიზაციის თრო-დ აღიარების შესახებ, ეს ორგანიზაცია:


ა) არღვევს კანონის 42-ე მუხლის მოთხოვნებს;


ბ) სათანადოდ ვერ აკონტროლებს კანონის, კომისიის წესებისა და საკუთარ თრო-ის წესების შესრულებას.

